
Transcription du poème
Texte

{D8r}Ne t’enquiers plus, ó passant, qui je suis.
Je ne suis plus, & plus estre ne puis,
Que fais je doncq’ souz ceste sepulture ?

D’un corps pourry je donne aux vers pasture,
Jan Olivier je fuz jadis nommé,
Sur tous vivans en pechez consommé
Né de Paris. Dequoy ay-je servy
En mon vivant, & quel estat suyvy ?
Grand pere Abé de saint Medard je fuz
Dedans Soyssons, voylà l’estat que j’euz,
Et puis d’Angiers l’Evesque quelque temps
Les livres saints estoient mon passetemps
Et si tu es tant desireux d’entendre
Qu’il restɇ icy. Ce ne sont qu’os & cendre,
Ou est l’esprit ? Helas c’est assez dit :
Car le surplus à l’homme est interdit
Et n’apartient au vivant curieux
De s’enquerir des grandz secretz des Dieux,
Ne que Dieu veult, ou doit faire de l’homme
C’est bien assez que l’on cognoissɇ, en somme,
Que les espritz des fidelles ne meurent
Avec les corps : mais en repos demeurent
Jusques au jour qu’il conviendra tous mors :
Ressusciter avec leurs premiers corps,
Pour vivrɇ au ciel sans fin heureusement.

Or t’ay-je dit mon estat plainement,
Mais pour autant que je n’ay la puissance
{D8v}D’avoir de toy parfaite cognoissance
(Ensevely d’obscurité profonde,)
Je te supliɇ, amy qui viz au monde,
Tant seulement que tu soys en esmoy,
D’avoir au vray cognoissance de toy,
Et de prier au seigneur Dieu, qu’il face
A tous les mors sentir sa paix & grace.

